
龍虎台去京師相遠百里，在居庸關之南。右接太行之東，地勢高平如台，背山而面水。

每歲車駕行幸上都，往還駐蹕之地，以其有龍盤虎踞之形，故名耳。

猗歟太行之山，呀雲豁霧，結元氣而左蟠。於赫龍虎之台，摩乾軋坤，魁群山而獨尊。

其背崔嵬突嵂，森岡巒而拱衛。其勢則昆侖，仰星辰之可捫。白虎敦圉而踞峙，蒼龍蜿

蜒而屈盤。狀昂首以奮角，恍飆興而雲屯。其北望則居庸[B18D]嵲，煙光翠結，攢峰列

戟，斷崖立鐵。晙烏飛而不度，古木以相掣。其下視則漲海衝瀜，飛波洗空。風帆浪舶，

往來莫窮。想瀛洲之密邇，睇三山之可通。彼呼雁戲馬，適足彰其陋；而眺蟾望屋，曷

足逞其雄！豈若茲台之不事乎版築，而靡〈（一作縻）〉勞乎土功也。

想其嶔嶺碕礒，曼衍迤邐，形高勢平，背山面水。巨靈獻其幽秘，歸邪護其光晷。何嵩

華之足吞，豈岱宗之可擬！此所以通光道於上都，揭神京之外壘。匪松喬之敢登，羌乘

輿之攸止也。至若四黃既駕，鹵簿既齊。方玉車之萬乘，蔚翠華之萋萋。載雲罕與九遊，

光彩絢乎虹霓。山祗執警以廣道，屏號灑雨以清埃。朝發軔於清都，夕駐蹕於斯台。明

四目以遐覽，沛仁澤於九垓。眇軒轅之梁甫，屑神禹之會稽。雄千古之盛典，又何數乎

方壺與蓬萊！慨愚生之多幸，際希世之聖明。雖未獲睹斯台之壯觀，敢不慕乎頌聲！遂

作頌曰：

傑彼神台，在京之郊。金城內阻，靈關外包。上倚天猊，下鎮地軸。大行為臂，滄海為

腹。崇台峨峨，虎以踞之。群山巃嵸，龍以翼之。於鑠帝德，與台無窮。於隆神台，與

天斯同。崇台有偉，鸞駕爰止。天子萬年，以介遐祉。

此作品在全世界都属于公有领域，因为作者逝世已经超过100年，且作品于1931年1月1日

之前出版。

